
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১৮২
সোনার তরী





যুগে যুগে লোক গিয়েছে এসেছে,

দুখিরা কেঁদেছে, সুখীরা হেসেছে,

প্রেমিক যেজন ভালো সে বেসেছে
আজি আমাদেরি মতো;

তারা গেছে, শুধু তাহাদের গান

দু হাতে ছড়ায়ে করে গেছে দান—

দেশে দেশে, তার নাহি পরিমাণ,
ভেসে ভেসে যায় কত।

শ্যামলা বিপুলা এ ধরার পানে

চেয়ে দেখি আমি মুগ্ধ নয়ানে,

সমস্ত প্রাণে কেন-যে কে জানে
ভরে আসে আঁখিজল—

বহু মানবের প্রেম দিয়ে ঢাকা,

বহু দিবসের সুখে দুখে আঁকা,

লক্ষ যুগের সংগীতে মাখা
সুন্দর ধরাতল।

এ ধরার মাঝে তুলিয়া নিনাদ

চাহি নে করিতে বাদ প্রতিবাদ,

যে ক’ দিন আছি মানসের সাধ
মিটাব আপন-মনে;

যার যাহা আছে তার থাক্ তাই,

কারো অধিকারে যেতে নাহি চাই,

শান্তিতে যদি থাকিবারে পাই
একটি নিভৃত কোণে।

শুধু বাঁশিখানি হাতে দাও তুলি,

বাজাই বসিয়া প্রাণমন খুলি,

পুষ্পের মতো সংগীতগুলি
ফুটাই আকাশভালে।

